
РЕПУБЛИКА  СЕВЕРНА МАКЕДОНИЈА

ВЛАДА НА РЕПУБЛИКА СЕВЕРНА МАКЕДОНИЈА
МИНИСТЕРСТВО ЗА КУЛТУРА
ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА 
ДРЖАВНИТЕ НАГРАДИ
Скопје, декември 2019 година
В О В Е Д
I. ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Во Република Македонија согласно Законот за државните награди („Службен весник на Република Македонија“ бр. 52/06, 54/07, 74/12, 99/18 и 98/19) се доделуваат државни награди со кои се оддава општествено признание за особено значајни остварувања од интерес на државата во областа на стопанството, науката, уметноста, воспитанието и образованието, културата, техничката култура, спортот, здравствената, социјалната и хуманитарната дејност, заштитата на човековата околина, заштита на човековите права, публицистиката и новинарството.

Согласно Законот, во Република Северна Македонија се доделуваат девет државни награди и тоа:  

- „11 Октомври“ (се оддава највисоко признание за животно дело во областа на науката, уметноста, стопанството и во другите дејности од јавен интерес),

- „23 Октомври“ (се оддава највисоко признание за долгогодишни остварувања во областа на науката, културата, образованието, заштитата на државните интереси и промоција на државните приоритети, вредности и културно-историското наследство на Република Македонија),
- „22 Ноември“ (се оддава признание на луѓе од политичкиот, културниот и општествениот живот во Република Македонија кои дале свои придонес во унапредувањето на меѓучовечкиот соживот и меѓусебното разбирање меѓу припадниците на различните заедници, култури и вери во Република Македонија), 

 - „8 Септември“ (се оддава признание на спортисти, тренери (селектори и тренери) и спортски работници, заради промовирање на Република Македонија во светот со остварени високи спортски резултати во меѓународниот спорт со кои се дава исклучителен придонес за развој на спортот во Република Македонија), 

- „Св. Климент Охридски“ (се оддава највисоко признание за долгогодишни остварувања во областа на воспитанието, образованието, културата, уметноста, здравството, спортот, заштитата и унапредувањето на човековата околина и во социјалната дејност),  

- „Гоце Делчев“ (се оддава признание за остварувања во областа на науката),
- „Мито Хаџи Василев Јасмин“  (се оддава признание за остварувања во областа на публицистиката и новинарството).
- „Мајка Тереза" (се оддава признание за остварувања во областа на хуманоста и човечката солидарност и за поттикнување,  унапредување на меѓусебното разбирање и развој на соработката како меѓу народите) и 
- „Мето Јовановски“ (се оддава највисоко признание за долгогодишни остварувања  во областа на промоцијата, заштитата и унапредувањето на човековите права.
Министерството за култура ги врши стручните, финансиските и административните работи во врска со доделувањето на наградите: „11 Октомври“, „23 Октомври“, „22 Ноември“, „Св.Климент Охридски“, „Мито Хаџи Василев Јасмин“, „Мајка Тереза“ и „Мето Јовановски“.

Владата на Република Северна Македонија, со Писмо бр. 48-3169/2 од  24.4.2019 година до Министерството за култура, ја достави Иницијативата на Советот за македонски јазик бр. 27-1390/41 од 18.4.2019 година, со која се предлага да се востанови нова државна награда за одавање на признание за високи стручни и научни достигнувања во областа на македонскиот јазик, со цел по истата да се постапи односно да се подготви Предлог на закон за изменување и дополнување на Законот за државните награди.
Со Иницијативата на Советот за македонски јазик се предлага да се востанови нова државна награда за одавање на признание за високи стручни и научни достигнувања од областа на македонскиот јазик во земјата и странство, која се предлага да го носи името на Блаже Конески, кој е основач на современата македонска наука за јазикот, лингвист, литературен и културен историчар, поет, прозаист и преведувач.

Блаже Конески, е прв претседател на Друштвото на писателите на Македонија (1948, 1951/1952), претседател на Друштвото на писателите на Југославија (1961/1964), член на првата генерација академици и прв претседател на МАНУ во два мандата 1967/1975). Основач на Катедрата за јужнословенски и балкански јазици, потоа Катедра за македонски јазик и јужнословенски јазици и нејзин повеќедецениски шеф. Бил декан на Филозофскиот факултет (1952/1953), ректор на Универзитетот во Скопје/Универзитет „Св. Кирил и Методиј“ во Скопје (1958/1960), надворешен член на академиите на науките и уметностите на поранешната СФРЈ – Љубљана, Загреб, Сараево, Нови Сад, Белград, Приштина, Титоград/Подгорица, почесен доктор на Универзитетите во Чикаго и во Вроцлав. Автор е на многу дела од областа на лингвистиката и на литературната наука. Автор е на поетски и прозни уметнички дела. Преведувач е на значајни поети и писатели од европската и од светската литература. Добитник е на бројни награди во СФРЈ, СРМ/РМ и во странство. Од 4 јуни 1997 година Филолошкиот факултет во Скопје го носи неговото име. Застапен е во светски и во европски поетски антологии. 
Блаже Конески, е  автор, коавтор или редактор е на многу основни дела од македонската лингвистика: Македонски правопис со правописен речник / Крум Тошев. – Скопје: Државно книгоиздателство на Македонија, 1950, Граматика на македонскиот литературен jaзик. – Дел I: Увод. За гласовите. За акцентот. – Cкопје: Државно книгоиздателство на Македонија, 1952, Граматика на македонскиот литературен jaзик. – Дел II: За формите и нивната употреба. – Скопје: Просветно дело, 1954, Граматика на македонскиот јазик: I и II, Скопје: Култура, 1967, Историја на македонскиот jaзик. – Скопје: „Кочо Рацин“; [Белград: Просвета], 1965, Историја на македонскиот jaзик, 1967, A Historical Phonology of the Macedonian Language/ By Blaže Koneski; With asurvey of the Macedonian dialects and map by Božidar Vidoeski. – Heidelberg: Car Winter, 1983, Речник на македонскиот јазик со српскохрватски толкувања / редактор Блаже Конески; составиле Тодор Димитровски, Благоја Корубин и Tpajко Стаматоски. – I: А–Н. – Cкопје: Институт за македонски јазик, 1961, Речник на македонскиот jaзик со српскохрватски толкувања / редактор Блаже Конески; составиле Тодор Димитровски, Благоја Корубин и Tpaјко Стаматоски. – II: О–П. – Cкопјe: Институт за македонски jaзик, 1965, Речник на македонскиот јазик со српскохрватски толкувања / редактор Блаже Конески; составиле Тодор Димитровски, Благоја Корубин и Трајко Стаматоски. – III: Р–Ш. – Скопје: Институт за македонски јазик, 1966. Историска фонологија на македонскиот јазик (критичко издание врз основа на оригинален ракопис, редакција: Људмил Спасов, 2001, МАНУ, Фонд: Трифун Костовски).

Советот за македонски јазик  предлага наградата да се врачува на 19 декември денот на раѓањето на Блаже Конески.

Советот за македонски јазик  предлага во една година да се доделат најмногу до две награди.

Советот за македонски јазик  предлага паричниот износ на наградата, да изнесува пет просечни плати исплатени во Република Северна Македонија во последните три месеци во тековната година.

Исто така, Институтот за духовно и културно наследство на албанците до Министерството за култура со Писмо бр. 03-900/1 0д 02.12.2019 година достави Иницијатива со која се предлага да се востанови и уште една нова државна награда за оддавање на признание за високи стручни и научни достигнувања во областа на албанскиот јазик и за албанологијата во земјата, со цел по истата да се постапи односно да се подготви Предлог на закон за изменување и дополнување на Законот за државните награди.

Со Иницијативата на Институтот за духовно и културно наследство на албанците се предлага да се востанови нова државна награда за оддавање на признание за високи стручни и научни достигнувања од областа на албанскиот јазик и за албанологијата во земјата, која се предлага да го носи името на Ремзи Несими, кој е основач на албанологијата во Република Северна Македонија, лингвист, просветен работник и учесник на Конгресот на албанскиот правопис во 1972 година.

Ремзи Несими е истакнат лингвист, просветител, универзитетски професор со ботата научна и образовна кариера и со врвни заслуги за албанологијата во Македонија, но и за едукацијата на голем број филозофи во земјата. Ремзи Несими е единствениот делегат од Македонија, кој на Конгресот на правописот на албански јазик одржан во периодот од 20 до 25 ноември 1972 година, учествувал со научна тема и е потписник на резолуцијата за албанскиот правопис. Почитуван од сите албанолози во земјата и во светот и се до неговата смрт бил референца за секое прашање поврзано за албанскиот стандарден јазик, за албанските говори во нашата земја, како и за културата на говорот во јавното општење. Проф. Несими повеќе од половина век бил најистакнатиот претставник на сите научни достигнувања на албанологијата во Македонија. Учесник на низа научни собири, семинари, симпозиуми и конференции во земјата и во странство.
Тој е автор на книгата (Лингвистички прашања) (1977), на монографијата (Албанскиот говор на Дервен) (2008) и на книгата (За албанскиот јазик) (2019), на десетина учебници, како и на повеќе од 100 научни прилози. Исто така, има преведено над 20 дела со научна вредност.

Проф. Несими бил член на Републичкиот комитет за образование и култура на СР Македонија, член на Републичкиот педагошки совет на Македонија, член на колегиумот на редакцијата на научното списание „Јехона“, член на Уредничкиот одбор на учебниците по албански јазик во Издавачката куќа „Просветно дело“. Проф. Несими бил и основач и претседател на Сојузот на Здруженијата на наставниците по Албански јазик и книжевност во Македонија.

За својот придонес во науката, образованието и културата бил одликуван со низа награди, дипломи и медали. Во 2012 , на Универзитетот во Корча, а по повод 40 години од Албанскиот правопис, бил награден со златен медал, , а истата година и Домот за култура „Кочо Рацин“ – Скопје му доделува вакво признание.

Институтот за духовно и културно наследство на албанците  предлага наградата да се врачува на 25 декември денот на раѓањето на Ремзи Несими.

Институтот за духовно и културно наследство на албанците предлага во една година да се доделат најмногу до две награди.

Институтот за духовно и културно наследство на албанците предлага паричниот износ на наградата, да изнесува пет просечни плати исплатени во Република Северна Македонија во последните три месеци во тековната година.

II.   ЦЕЛИ, НАЧЕЛА И ОСНОВНИ РЕШЕНИЈА 
Целта на Предлогот на законот за изменување и дополнување на Законот за државните награди е востановување на две нови државни награди и тоа: „Блаже Конески“ за оддавање на признание за високи стручни и научни достигнувања од областа на македонскиот јазик во земјата и странство и „Ремзи Несими“ за оддавање на признание за високи стручни и научни достигнувања од областа на албанскиот јазик и албанологијата во земјата.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ ВРЗ БУЏЕТОТ И ВРЗ ДРУГИТЕ ЈАВНИ ФИНАНСИСКИ СРЕДСТВА
Одредбите од Предлогот на законот ќе предизвикаат фискални импликации во Буџетот на Република Северна Македонија во износ од 474.080,00 денари. 
Со Предлогот на законот се предлага во текот на една година да може да се доделат најмногу до две награди „Блаже Конески“ и најмногу до две награди „Ремзи Несими“. 
Паричниот износ на наградите се предлага  да изнесува пет просечни плати исплатени во Република Северна Македонија во последните три месеци во тековната година што ќе предизвика фискални импликации во Буџетот на Република Северна Македонија за 2020 година во износ од 474.080,00 денари, односно 237.040,00 денари за државната награда „Блаже Конески“ и 237.040,00 за државната награда „Ремзи Несими“.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведувањето на Законот е потребно обезбедување на дополнителни срдства во Буџетот на Република Северна Македонија за 2020 година во износ од 474.080,00 денари, а предложените измени од Законот не повлекуваат материјални обврски за други субјекти.

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА ДРЖАВНИТЕ НАГРАДИ
Член 1
Во Законот за државните награди („Службен весник на Република Македонија“ бр. 52/06, 54/07, 74/12, 99/18 и „Службен весник на Република Северна Македонија“ бр.  98/19), во членот 1 по зборовите „заштита на човековите права“ се дадаваат зборовите „македонскиот јазик и македонистиката, албанскиот јазик и албанологијата,“. 

Член 2

Во членот 3 по зборовите „Мајка Тереза“ сврзникот „и“ се заменува со запирка, по зборовите „Мето Јовановски“ на крајот од реченицата точката се заменува со запирка и во два нови реда се додаваат зборовите „Блаже Коневски“ и „Ремзи Несими“.

Член 3
По членот 8-а се додаваат два нови члена 8-б и 8-в, кои гласат:

„Член 8-б
Со наградата „Блаже Конески“ се оддава највисоко признание за високи стручни и научни достигнувања од областа на македонскиот јазик во земјата и во странство. 

Во една година можат да се доделат најмногу до две награди.

Член 8-в

Со наградата „Ремзи Несими“ се оддава признание за високи стручни и научни достигнувања од областа на албанскиот јазик и албанологијата во земјата. 

Во една година можат да се доделат најмногу до две награди.“
Член 4
Во член 17 во ставот 7  по зборовите „Мајка Тереза“ сврзникот „и“ се заменува со запирка, а по зборовите „Мето Јовановски“ се става запирка и се додаваат зборовите „„Блаже Конески“ и „Ремзи Несими““.

Член 5
Во член 18 во алинејата 8 по зборовите „Мајка Тереза“ сврзникот „и“ се заменува со точка запирка.

Во алинејата 9 точката на крајот од реченицата се заменува со точка запирка.

По алинејата 9 се додавааат две нови алинеи 10 и 11, кои гласат:
„ - наградата „Блаже Конески“ на 19 декември, денот на раѓањето на Блаже Конески и

- наградата „Ремзи Несими“ на 25 декември – денот на раѓањето на Ремзи Несими.“
Член 6
Во член 19 во алинејата 1 по зборовите „Мајка Тереза“ сврзникот „и“ се заменува со запирка, а по зборовите „Мето Јовановски“ се става запирка и се додаваат зборовите „„Блаже Конески“ и „Ремзи Несими““.
Член 7

Низ текстот на законот зборовите „Република Македонија“ се заменуваат со зборовите „Република Северна Македонија“.
Член 8
Овој закон влегува во сила осмиот ден од денот на објавувањето во „Службен весник на Република Северна Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ 
Во Република Македонија согласно Законот за државните награди („Службен весник на Република Македонија“ бр. 52/06, 54/07, 74/12 и 99/18), се доделуваат државни награди со кои се оддава општествено признание за особено значајни остварувања од интерес на државата во областа на стопанството, науката, уметноста, воспитанието и образованието, културата, техничката култура, спортот, здравствената, социјалната и хуманитарната дејност, заштитата на човековата околина, заштита на човековите права, публицистиката и новинарството.

Согласно Законот, во Република Македонија се доделуваат следниве државни награди:  „11 Октомври“, „23 Октомври“, „22 Ноември“„8 Септември“, „Св. Климент Охридски“, „Гоце Делчев“, „Мито Хаџи Василев Јасмин“, „Мајка Тереза" и „Мето Јовановски“.
Со членот 1 од Предлогот на закон се предлага да се доуредат областите за кои ќе се доделуваат државните награди, односно се утврдува дека во Република Северна Македонија се оддава општествено признание за особено значајќи остварувања од интерес на државата и во областите на македонскиот јазик, како и на албанскиот јазик и албанологијата.

Со членот 2 од Предлог на закон се востановуваат уште две нови државни награди и тоа државната награда „Блаже Конески“ и државната награда „Ремзи Несими“.

Со членот 3 од Предлогот на закон во Законот за државните награди се додаваат два нови члена со кои се пропишува за какви остварувања се доделуваат двете нови државни награди. Имено, со Предлогот на Закон се предлага со наградата „Блаже Конески“ да се оддава највисоко признание за високи стручни и научни достигнувања од областа на македонскиот јазик во земјата и странство, додека со наградата „Ремзи Несими“ се предлага да се оддава признание за високи стручни и научни достигнувања од областа на албанскиот јазик и албанологијата во земјата. Со Предлогот на закон се предлага да во една година можат да се доделат најмногу до две награди „Блаже Конески“ и најмногу до две награди „Ремзи Несими“.

Со членот 4 се предлага паричниот износ на наградите кои се востановуваат да изнесува пет просечни плати во Републиката исплатени во последните три месеца на тековната година.

Со членот 5 од Предлогот на закон за изменување и дополнување на Законот за државните награди се регулираат деновите во кои ќе се врачуваат новите две државни награди.

Со членот 6 се предлага стручните, финансиските и административните работи во врска со доделувањето на двете нови државни работи да ги врши Министерството за култура.

Со членот 7 се врши усогласување на Законот за државните награди со амандманите XXXIII, XXXIV, XXXV и XXXVI на Уставот на Република Северна Македонија и Уставниот закон за спроведување на амандманите од XXXIII до XXXVI („Службен весник на Република Северна Македонија“ бр.06/19), Конечната спогодба за решавање на разликите опишани во резолуциите 817 (1993) и 845 (1993) на Советот за безбедност на Обединетите Нации, за престанување на важноста на Привремената спогодба од 1995 година и за воспоставување на стратешко партнерство меѓу страните.

Со членот 8 од Предлогот на Закон се уредува влегувањето во сила на Законот.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените решенија се меѓусебно поврзани со останатите решенија утврдени во Законот за државните награди.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со предложените решенија, во Република Северна Македонија ќе се востановат две нови државни награди.  Едната за одавање на признание за високи стручни и научни достигнувања во областа на македонскиот јазик, во земјата и странство, која се предлага да го носи името на Блаже Конески, кој е основач на современата македонска наука за јазикот, лингвист, литературен и културен историчар, поет, прозаист и преведувач. Другата е за оддавање на признаните за високи стручни и научни достигнувања во областа на албанскиот јазик и албанологијата во земјата, која се предлага да го носи името на Ремзи Несими, кој е основач на албанологијата во Република Северна Македонија, врвен лингвист, просветен работник и учесник на Конгресот на албанскиот правопис во 1972 година.
ИЗВОД НА ОДРЕДБИТЕ ОД ЗАКОНОТ ЗА ДРЖАВНИТЕ НАГРАДИ КОИ СЕ МЕНУВААТ ИЛИ ДОПОЛНУВААТ
 („Службен весник на Република Македонија“ бр. 52/06, 54/07, 74/12 и 99/18 и „Службен весник на Република Северна Македонија“ бр. 98/19)
Член 1

Во Република Македонија се доделуваат државни награди (во натамошниот текст: награди) со кои се оддава општествено признание за особено значајни остварувања од интерес на државата во областа на стопанството, науката, уметноста, воспитанието и образованието, културата, техничката култура, спортот, здравствената, социјалната и хуманитарната дејност, заштитата на човековата околина, заштита на човековите права, публицистиката и новинарството.

Член 3

Во Република Македонија се доделуваат следниве државни награди:

“11 Октомври”,

“23 Oктомври”,

„22 Ноември“,

“8 Септември”,

“Св. Климент Охридски”,

“Гоце Делчев”,

“Мито Хаџи Василев Јасмин”,

“Мајка Тереза” и

„Мето Јовановски“.
Член 8-а

Со наградата „Мето Јовановски“ се оддава највисоко признание за долгогодишни остварувања во областа на промоцијата, заштитата и унапредувањето на човековите права.

Во една година може да се доделат најмногу две награди.
Член 17

Паричниот износ на наградата “11 Октомври” изнесува петнаесет просечни плати во Републиката исплатени во последните три месеца на тековната година.

Паричниот износ на наградата “23 Октомври” е десет просечни плати во Републиката исплатени во последните три месеца на тековната година.

Паричниот износ на наградата „22 Ноември“ е пет просечни плати во Републиката исплатени во последните три месеци на тековната година.

Паричниот износ на наградата “8 Септември“ е десет просечни плати во Републиката исплатени во последните три месеци на тековната година.

Паричниот износ на наградата “8 Септември“ за животно дело е доживотна месечна исплата на една просечна плата исплатена во последните три месеци на тековната година.

Паричниот износ на наградата “Св. Климент Охридски” изнесува десет просечни плати во Републиката исплатени во последните три месеца на тековната година.

Паричниот износ на наградите “Гоце Делчев”, “Мито Хаџи Василев Јасмин”, “Мајка Тереза” и Мето Јовановски“ изнесува пет просечни плати во Републиката исплатени во последните три месеца на тековната година.

Средствата за наградите се обезбедуваат од Буџетот на Република Македонија.
Член 18

Наградите се врачуваат:

- наградата “11 Октомври” на 11 Октомври - Денот на востанието на македонскиот народ;

- наградата „23 Октомври” на 23 Октомври - Денот на македонската револуционерна борба;
- наградата „22 Ноември“ на 22 Ноември – Денот на албанската азбука;

- наградата „8 Септември“ на 8 Септември - Денот на независноста на Република Македонија,

- наградата „Св. Климент Охридски” на 8 декември - денот на Св. Климент Охридски;
- наградата „Гоце Делчев” на 4 мај - денот на смртта на Гоце Делчев;
- наградата „Мито Хаџи Василев Јасмин” на 21 декември - денот на раѓањето на Мито Хаџи Василев Јасмин;
- наградата “Мајка Тереза” на 26 август - денот на раѓањето на Мајка Тереза и 
- наградата „Мето Јовановски“ на 10 декември - Меѓународниот ден на човековите права.

Член 19

Стручните, финансиските и административните работи во врска со доделувањето на наградите ги вршат:
- за наградите „11 Октомври”, „23 Октомври”, „22 Ноември“, „Св. Климент Охридски”, „Мито Хаџи Василев Јасмин”, „Мајка Тереза” и „Мето Јовановски“ Министерството за култура;

- за наградата „8 Септември“ Агенцијата за млади и спорт
- за наградата „Гоце Делчев” Министерството за образование и наука.

